
- 5 -"ქართული მარშის" დაპირისპირება "რუსთავი 2"-თან (რეზონანსი)

- 9 -გათბობის ქვაბები ჰაერს მანქანებზე არანაკლებ აბინძურებს  - საქართველო, ჰაერის დაბინძურების გამო, სიკვდილიანობის დონით მსოფლიოში მესამე ადგილზეა (რეზონანსი)

- 12 -კახა კუკავა: „ოცნება“ და „ნაციონალები“ ერთად ცდილობენ ზვიად გამსახურდიას სახელის ისტორიიდან ამოშლას (ახალი თაობა)


- 13 -მამუკა გვაძაბია: სამეგრელო-ზემო სვანეთის გუბერნიაში სიტუაციას შონია-კვიკვინია-შენგელიას დაჯგუფება აკონტროლებს (ახალი თაობა)


- 13 -„ქართული მარში“ გიორგი გაბუნიასა და „რუსთავი ორს“ მიუხტა (ახალი თაობა)


- 14 -აშშ-ის საგარეო პოლიტიკა იცვლება?  - ვის დაიცავს რუსეთი მოკავშირის რანგში? (ახალი თაობა)




რეზონანსი 
"ტატუნაშვილი-ოთხოზორიას" სია საერთაშორისო სანქციებად უნდა გარდაიქმნას" - ცინცაძეს მიაჩნია, რომ ახლა მთავარია საერთაშორისო მხარდაჭერის მოპოვება (რეზონანსი) 
ავტ.: თიკო ოსმანოვა

ინტერვიუ სოსო ცინცაძესთან 
სოსო ცინცაძე აცხადებს, რომ რეზოლუციის მიღება და ტატუნაშვილი-ოთხოზორიას სიის შედგენა მნიშვნელოვანი ნაბიჯია, თუმცა, აუცილებელია, რომ დოკუმენტში გაჟღერებულმა ფრაზებმა სანქციის ხასიათი მიიღოს და ამ კუთხით ქართულ დიპლომატიას ბევრი აქვს სამუშაო. 

ცინცაძის თქმით, საქართველოს საერთაშორისო მხარდაჭერის მოპოვების საშუალება აქვს, თუმცა, შეთანხმებული ქმედებებია საჭირო. მისი თქმით, პრემიერისა და საგარეო საქმეთა მინისტრის ბოლო დროინდელი განცხადებები ურთიერთგამომრიცხავია. – „რაც შეეხება ჩვენს დიპლომატიას, აქ შეუთანხმებლობაა. როდესაც პრემიერი რუსეთთან დიალოგისკენ და შერიგების შესახებ განცხადებას აკეთებს, ამ დროს საგარეო საქმეთა მინისტრი საჯარო განცხადებას აკეთებს - საქართველოს სჯერა, რომ რუსეთმა მოწამლა სკრიპალი და ბრიტანეთის გვერდით დგას“, - აცხადებს ცინცაძე. 
რესპონდენტი ხაზს უსვამს, რომ ძალიან მნიშვნელოვანია გიორგი მარგველაშვილის ამერიკაში ვიზიტი, რადგან მან აშშ-სგან მხარდამჭერი აქტის მიღება მოითხოვა. ცინცაძის განცხადებით, აუცილებელია, პრეზიდენტის ამ წინადადებას მხარი მთავრობამაც აუბას, რადგან გიორგი მარგველაშვილს ფართომასშტაბიანი დიპლომატური სამუშაოების ჩატარების რესურსი არ გააჩნია. სოსო ცინცაძე აქვე დასძენს, რომ პრეზიდენტისა და „ქართული ოცნების“ ქიშპობა ამ შემთხვევაში მეორეხარისხოვანი უნდა იყოს და პრიორიტეტი სახელმწიფო ინტერესებს უნდა მიენიჭოს.  – „ვოლსკის განცხადება იყო ანტისახელმწიფოებრივი. კაცმა (გიორგი მარგველაშვილმა)  გააკეთა საქმე. წინასწარ რომ შეეთანხმებინა, რა გარანტია ჰქონდა, მხარს დაუჭერდნენ?!

თვითონ მათ შექმნეს ასეთი ფონი, აიძულეს პრეზიდენტი, მათთან შეუთანხმებლად იმოქმედოს. გარდა ამისა, არც არის ვალდებული. ყველამ ცალ-ცალკე თუ ერთად უნდა იმუშაოს ჩვენი სახელმწიფოებრივი ინტერესების დასაცავად“, - აცხადებს ცინცაძე. 
"საქართველოსთვის მოცლილი" პუტინი - "ჩვენ გაგვიჩნდა კიდევ უფრო საშიში და ვერაგი მტერი, ვინც ყველაფერზე წამსვლელია" (რეზონანსი) 
ავტ.: ნინო ქეთელაური

რუსეთში ჩატარებული არჩევნების შედეგებით, ვლადიმერ პუტინი რუსეთის ფედერაციის პრეზიდენტად რჩება. როგორც ანალიტიკოსები აცხადებენ, მომდევნო 6 წლის განმავლობაში საკმაოდ დაძაბული პერიოდი გველის, რადგან "პუტინს ხელ-ფეხი გახსნილი აქვს" და რუსეთის გავლენის აღსადგენად მაქსიმუმს გააკეთებს. ამ ვითრებაში ის "საქართველოსთვისაც მოიცლის".

ამირან სალუქვაძე ამბობს, რომ პუტინის პოლიტიკა უახლოესი პერიოდის განმავლობაში კიდევ უფრო აგრესიული იქნება. 

„ამ წლების განმავლობაში ფაქტობრივად ბეწვის ხიდზე უნდა გავიაროთ. ეს არ გულისხმობს დათმობით პოზიციას, მაგრამ ჩვენ არ უნდა შევყვეთ მიზნების განხორციელებაში და არანაირ ხაფანგებში არ უნდა გავებათ“, - აცხადებს სალუქვაძე. 
ვახტანგ მაისაია მიიჩნევს, რომ რუსეთი არჩევნების შემდეგ საქართველოსთვისაც მოიცლის და არჩილ ტატუნაშვილის მკვლელობა ოკუპანტის აგრესიული ქმედებების გაგრძელების მანიშნებელია. –  "ვნახოთ, როგორ განვითარდება მოვლენები. იმედია, დასავლეთის სტრატეგიულ პარტნიორებთან შევძლებთ ჩვენი ინტერესების დაცვას, მაგრამ, ჩვენ გაგვიჩნდა კიდევ უფრო საშიში და ვერაგი მტერი, რომელიც ყველაფერზე წამსვლელია. პუტინს, ფაქტობრივად, ხელ-ფეხი გახსნილი აქვს", - აცხადებს ვახტანგ მაისაია.
ევროკავშირის საგარეო საქმეთა მინისტრები რუსეთის წინააღმდეგ  - "რუსეთთან დაპირისპირება არავის უნდა, მაგრამ იძულებულნი არიან, ეს ნაბიჯები გადადგან" (რეზონანსი) 

ავტ.: თიკო ოსმანოვა

სოლსბერიში მომხდარ თავდასხმასთან დაკავშირებით დიდ ბრიტანეთს სრულ სოლიდარობას უცხადებენ ევროკავშირის საგარეო საქმეთა მინისტრები და რუსეთს მოუწოდებენ, სასწრაფოდ გასცეს პასუხი ინციდენტთან დაკავშირებით ბრიტანეთის მიერ დასმულ კითხვებს. თუმცა, პოლიტოლოგების აზრით, საგარეო საქმეთა მინისტრების სოლიდარობა შესაძლოა, დროებითი იყოს.

თსუ-ის პროფესორ კორნელი კაკაჩიას განცხადებით, ახალ "ცივ ომს" არავინ დაიწყებს. მისი თქმით, მსოფლიოს მსგავსი ფაქტები არაერთხელ ჰქონია, თუმცა სიტუაცია დაწყნარებულა. შესაბამისად, იგი ახლაც ანალოგიურს ვარაუდობს.
ანალიტიკოს ვახტანგ ძაბირაძის აზრით, მსოფლიო "ცივი ომის" ვითარებას უბრუნდება და ევროკავშირის ეს რეაქცია ადეკვატურია, რადგან, მისი თქმით, დაპირისპირების პროვოცირება რუსეთმა მოახდინა.
"ქართული მარშის" დაპირისპირება "რუსთავი 2"-თან (რეზონანსი) 

ავტ.: ეკატერინე ბასილაია

გამოცემა წერს, რომ "ქართული მარშის" წევრები "რუსთავის 2"-ის შენობასთან მიცვივდნენ და უწმაწური გინებით ჟურნალისტ გიორგი გაბუნიასგან ბოდიშის მოხდას ითხოვდნენ "რელიგიური გრძნობებისა და იესო ქრისტეს შეურაცხყოფის" გამო. შედეგად, არხის ერთი ჟურნალისტი საავადმყოფოში გადაიყვანეს, აქციის 6 წევრი პოლიციამ დააკავა.

„რუსთავი ორის“ გენერალურმა დირექტორმა, ნიკა გვარამიამ კი ჯერ საზოგადოებას ბოდიში მოუხადა გაბუნიას მიერ "პოსტსკრიპტუმში" ნათქვამ ფრაზაზე, სადაც იესო ქრისტე იყო ნახსენები, თქვა, რომ ჟურნალისტს საყვედურიც გამოეცხადა და ასევე განაცხადა, რომ ჟურნალისტებზე თავდამსხმელები და ორგანიზატორები მკაცრად უნდა დაისაჯონ.

"ქართული მარშის" წევრი სანდრო ბრეგაძე ამბობს, რომ მათ "რუსთავი 2"-ის შენობის წინ მშვიდობიანი აქცია დაგეგმეს და პროვოკაცია თავად გიორგი გაბუნიამ მოაწყო.

რიგითი დეპუტატი თვეში 4 600-ზე მეტს იღებს - "შატალოს" მოყვარული დეპუტატებისთვის კანონი მკაცრდება (რეზონანსი) 

ავტ.: ეკატერინე ბასილაია
გამოცემის ცნობით, პარლამენტში "შატალოს" მოყვარული დეპუტატების წინააღმდეგ ბრძოლის დაწყებას აანონსებენ, რადგან მუდმივად დიდი პრობლემაა ის, რომ, მაღალი ხელფასებისა და ასევე მაღალი დანამატების მიუხედავად, დეპუტატებს საკანონმდებლო ორგანოში სიარული ეზარებათ და ძალიან ხშირად აცდენენ კომიტეტის სხდომებსაც და პლენარულ სესიებსაც.

თანაც, ამას ისე აფორმებენ, რომ გაცდენა საპატიოდ ჩაეთვალოთ. დეპუტატები მიმართავენ მარტივ ხერხს, წინასწარ წერენ  განცხადებას, სადაც უთითებენ, რომ პარლამენტში "ოჯახური მდგომარეობის გამო" ვერ მივლენ, თუმცა, არავინ იცის რა იგულისხმება „ოჯახურ მდგომარეობაში“. 
ამიტომაც, პარლამენტში განსახილველად ამზადებენ კანონპროექტს, რომლის მიხედვით, გაცდენებთან დაკავშირებული ნორმები მკაცრდება და ცვლილებებით, სხდომის გაცდენის საპატიო მიზეზთა ჩამონათვალიდან სწორედ "ოჯახური მდგომარეობის" შესახებ ჩანაწერს ამოიღებენ.

მის ნაცვლად საპატიო მიზეზების ჩამონათვალს, როგორიცაა პარლამენტის წევრის ავადმყოფობა და სამსახურებრივი მივლინება, ემატება - ოჯახის წევრის გარდაცვალება, ოჯახის წევრის დაბადება და ავადმყოფობა, რაც საავადმყოფო ფურცლით უნდა იყოს დადასტურებული.

ინიციატივით ახალი რეგულაცია შემოდის, რომლის მიხედვით, კომიტეტები საპროცედურო საკითხთა კომიტეტს ყოველთვიურად გაუგზავნიან საოქმო ჩანაწერს სხდომაზე დეპუტატის დასწრებისა და დეპუტატის მხრიდან სხდომის გაცდენის თაობაზე.

გამცდენ დეპუტატთა სია ყოველთვიურად მომზადდება და პარლამენტის ვებგვერდზე გამოქვეყნდება.

ამასთან, პროექტით, ახლებურად ყალიბდება ხელფასის დაკავების საკითხიც. თუ პარლამენტის წევრი პლენარული სხდომის დღის განმავლობაში რეგისტრაციას არ გაივლის, მას თითოეულ ასეთ შემთხვევაზე ხელფასის 5% დაუკავდება, მაგრამ ეს დღის განმავლობაში 10%-ზე მეტი არ უნდა იყოს.
სტატიაში ხაზგასმულია, რომ "საერთაშორისო გამჭვირვალობა - საქართველოს" მიერ მე-8 მოწვევის პარლამენტის 4-წლიანი საქმიანობის შეფასებისას ერთ-ერთ პრობლემად სწორედ დეპუტატების მიერ სესიებისა და სხდომების ხშირი გაცდენები დასახელდა.

კვლევაში საუბარია, რომ მე-8 მოწვევის პარლამენტში ჩატარდა 231 პლენარული სხდომა, მათ შორის 62 - პარლამენტის რიგგარეშე სხდომა. კვორუმის არარსებობის გამო არ შედგა 10 სხდომა. საპატიო მიზეზით პლენარული სხდომის 5 913 გაცდენა დაფიქსირდა.

გამოცემა ყურადღებას ამახვილებს, რომ პარლამენტარების ხელფასი საკმაოდ დიდია და რიგითი დეპუტატი სახელფასო დანამატისა თუ ყოველთვიური სარგოს სახით ჯამში 4600 ლარს იღებს. 
სახელმწიფო ტენდერების გამო ქვეყანაში ქაოსი და განუკითხაობა დამკვიდრდა  - ხანდახან, ტენდერში გამარჯვების მიზნით, რეალურთან შედარებით, 10-ჯერ დაბალ ფასსაც უთითებენ (რეზონანსი) 

ავტ.: ნათია ლომიძე

გამოცემა წერს, რომ სახელმწიფო ტენდერებს ის კომპანიები იგებენ, რომლებიც ყალბი ცნობებით იღებენ მონაწილეობას. კონკრეტულად, საუბარი ფასზეა. ტენდერის გამარჯვებული ის კომპანია ხდება, რომელიც საოცრად არარეალურ ფასს სთავაზობს სახელმწიფოს, მისი გადამოწმებით კი თავს არავინ იწუხებს. შედეგი ისაა, რომ ქვეყანაში უკვე ყოველ ფეხის ნაბიჯზეა დაუსრულებელი პროექტები, უხარიხსო მშენებლობები, სხვადასხვა მომსახურება და პროდუქცია.

სტატიის თანახმად, ტენდერებში მიზერული ფასით მონაწილეობის შედეგია ისიც, რომ გამარჯვებული კონტრაქტორი კომპანიების დიდი ნაწილი წლებია, დასაქმებულ თანამშრომლებს ხელფასს უგვიანებს ან ნაკლები ოდენობით გასცემს, ვიდრე ხელშეკრულებით იყო გათვალისწინებული. ეს პრობლემა წლების განმავლობაში დგას და რეალურად არაფერი იცვლება, პირიქით, სიტუაცია უფრო უარესდება.
„რეზონანსის“ რესპონდენტი, რომლის თხოვნითაც გამოცემამ მისი სახელი და გვარი შეცვალა, ამბობს, რომ პრობლემები თვალსაჩინოა და ამის კონკრეტული მაგალითი ვარკეთილის მეტროში ჩატარებული სამუშაოებია. 

„როდესაც გამოცხადდა ტენდერი, საპროექტო განაცხადში იყო როგორც არქიტექტურული ნაწილი, ასევე - კონსტრუქციულიც. იქ მხოლოდ და მხოლოდ არქიტექტურული ნაწილი შესრულდა, არ არსებობს კონსტრუქციული პროექტი, არ არსებობს არც ერთი მუშა ნახაზი, რომელიც აუცილებელია, მით უმეტეს ისეთი საპასუხისმგებლო პროექტისთვის, რომელსაც მეტრო ჰქვია.

მე პირადად გავეცანი ამ ნახაზებს. იქ მნიშვნელოვანი დეტალებია ამოვარდნილი. იმ ჭერს, რომელიც ჩამოვარდა, სჭირდება თითოეული კვანძის გამოტანა მუშა ნახაზში და დაფიქსირება, თუ სად რომელი ჭანჭიკით როგორ მაგრდება და რაზე მაგრდება. დავრეკე და ვიკითხე, რატომ არ აქვთ არც ერთი მუშა ნახაზი, პასუხს ვერავინ მცემს, რადგან არაფერი იციან, საერთოდ არ გაუგიათ ამ ნახაზების არსებობის შესახებ და როგორ გააკეთებდნენ. არადა, თავიდან მოთხოვნილი იყო როგორც არქიტექტურული, ასევე კონსტრუქციული ნაწილიც. ის ნახაზები რომ გაკეთებულიყო და მისი მიხედვით აეგოთ მეტროს ჭერი, არ ჩამოვარდებოდა არც ერთ შემთხვევაში. აქ გვაქვს წმინდა წყლის უცოდინარობასთან საქმე“, - ამბობს რესპონდენტი. 

ტენდერების დროს დარღვევებს ადასტურებს „ახალგაზრდა ფინანსისტთა და ბიზნესმენთა ასოციაციის“ ანალიტიკოსი ანდრია გვიდიანი. როგორც მან გამოცემასთან საუბრისას განაცხადა, გამოსავალი ორდონიანი ტენდერია, რომელიც საქართველოში არ არსებობს. ასეთ დროს მნიშვნელოვანია ფასისა და ხარისხის თანხვედრა. ამ შემთხვევაში ტენდერს ვერ მოიგებს ის კომპანია, რომელიც, უბრალოდ, დაბალ ფასს დებს, რადგან ფასთან ერთად აუცილებელია, მისი ხარისხიც აკმაყოფილებდეს ბაზარს.

„პრემიერმა გააკეთა განცხადება, რომ ხელფასებს არ უხდიან კომპანიები დასაქმებულებს. ამ პრობლემის სათავეა ის, რომ სახელმწიფო ცდილობს, რაც შეიძლება მინიმალურ ფასად შეიძინოს საქონელი და მომსახურება. ამის გამო ჩვენ ვკარგავთ ხარისხს“, - აღნიშნავს გვიდიანი. 
ყველა შენობა და ობიექტი საშიშია, რადგან თითქმის არაფერი მოწმდება! (რეზონანსი) 

ავტ.: მარი ჩიტაია
სტატიის თანახმად, საცხოვრებელ კომპლექსებსა და საზოგადოებრივი თავშეყრის ადგილებში უსაფრთხოება მინიმალურ დონეზეც არ არის დაცული. ბოლო პერიოდის განმავლობაში საქართველოში არაერთი ისეთი ფაქტი გამოაშკარავდა, რაც პირდაპირ ადასტურებს, რომ ყველაფერი ნებაზე მიშვებულია და არათუ უშუალოდ მშენებლობის პროცესში, შემდგომშიც არაფერი მოწმდება. სახელმწიფო მხოლოდ სამშენებლო ნარჩენების გატანას აკონტროლებს და ისიც ჯარიმების გამოწერაზეა ორიენტირებული.

სამშენებლო დარგის სპეციალისტი შოთა გუჯაბიძე განმარტავს, რომ უამრავ სავალალო ფაქტს ავიცილებთ თავიდან, თუკი უსაფრთხოების სტანდარტი იქნება დაცული. ამისთვის, გუჯაბიძის მოსაზრებით, უნდა არსებობდნენ სპეციალური სამსახურები, რომლებსაც ამა თუ იმ ობიექტის მონიტორინგი დაევალებათ და საბოლოოდ პასუხისმგებელი იქნებიან სახელმწიფოსა და საზოგადოების წინაშე.

„ყველა მწარმოებელს აქვს რეკომენდაცია, რომელიც ექსპლუატაციის პერიოდში გასათვალისწინებელია. მაგალითად, ლიფტს უნდა 6 თვეში ერთხელ კონტროლი. საცხოვრებელ კორპუსში ეს უნდა განახორციელოს ამხანაგობამ, სხვა მასშტაბის ობიექტებზე - თვითმმართველობებმა, უფრო მსხვილ მასშტაბზე - ქალაქის მერიამ და ა.შ. ყველა დანადგარს თუ მექანიზმს აქვს თავისი უსაფრთხოების ნორმა, რომელიც რეგულარულად არის შესამოწმებელი", - აცხადებს გუჯაბიძე.

სპეციალისტების შეფასებით, დღეს ყველაფერი საშიშია, რადგან არის განუკითხაობა და არაპროფესიონალიზმი.
„სახელმწიფო არ იმართება ნორმალურად და ესაა მთელი პრობლემა. ყველგან არის შესამჩნევი არაპროფესიონალის ხელი, შემოწმების გარეშე, უყურადღებოდ კეთდება ყველაფერი. ძალიან რთულ სიტუაციაში ვართ. ცათამბჯენების მშენებლობაზე არიან გადასული და უსაფრთხოების ზომებზე არავინ ფიქრობს. მიმაჩნია, რომ შემოწმებისა და კონტროლის პროპაგანდა უნდა ხდებოდეს, რასაც თავის დროზე სახელმწიფო ემსახურებოდა, მაგრამ ყველაფერი მოიშალა და განადგურდა", - აღნიშნავს  ანზორ საკანდელიძე.

გათბობის ქვაბები ჰაერს მანქანებზე არანაკლებ აბინძურებს  - საქართველო, ჰაერის დაბინძურების გამო, სიკვდილიანობის დონით მსოფლიოში მესამე ადგილზეა (რეზონანსი) 

ავტ.: მარი ჩიტაია
გამოცემის ცნობით, საქართველო იმ ქვეყნების სათავეშია, სადაც ჰაერის დაბინძურების მაჩვენებელი ყველაზე მაღალია.  როგორც აღმოჩნდა, ჰაერის დაბინძურების გამო სიკვდილიანობის დონით საქართველო მსოფლიოში მე-3 ადგილზეა. ინფორმაცია სახელმწიფო აუდიტის სამსახურმა გაავრცელა და 2016 წელს აშშ-ში, ვაშინგტონის უნივერსიტეტის მიერ ჩატარებულ საერთაშორისო კვლევას ეყრდნობა.

 გარემოს დაბინძურების მიზეზად ტრანსპორტი მიიჩნევა, თუმცა, როგორც სპეციალისტები განმარტავენ, ჰაერი არანაკლებ ბინძურდება ზამთარში გათბობის ქვაბებისგან, რა დროსაც ხდება გაზის წვა და მავნე ტოქსინები გამოიყოფა. თბილისის შემთხვევაში ეს რისკი გაცილებით მეტია, თანაც ქვეყანა იმ აზერბაიჯანული აირის მომხმარებელია, რომელიც ყოველთვის დაბალ ხარისხთან ასოცირდება.

ეკოლოგი თემურ ვეკუა განმარტავს, რომ, ჰაერის დაბინძურების თვალსაზრისით, ვითარება მძიმეა რეგიონებშიც. საერთოდ კი, რეალურად მდგომარეობა იმაზე რთულია, ვიდრე ეს აუდიტის სამსახურის მიერ გავრცელებული ინფორმაციიდან ჩანს.
ნებისმიერი ბრენდის გაყალბება 3 ლარად! (რეზონანსი) 

ავტ.: თამუნა მუკბანიანი
სტატიის თანახმად, საქართველოში ფალსიფიცირებული ფეხსაცმელი და ტანსაცმელი ე.წ. ბრენდულ მაღაზიებშიც ხშირად ხვდება და მომხმარებელი ადგილობრივ პროდუქციას საკმაოდ ძვირად ყიდულობს. უფლებების დაცვის საერთაშორისო საზოგადოებრივი ასოციაციის თავმჯდომარე ამირან შენგელია ამბობს, რომ ნებისმიერი ძვირად ღირებული ბრენდის იარლიყის დამზადება თბილისში 3 ლარადაა შესაძლებელი.
ახალი თაობა 

„ქართული ოცნება“ 2020 წლისთვის დამთავრდება“  - „ევროპულმა საქართველომ“ მიიღო გარანტია, რომ საპრეზიდენტო არჩევნებში მისი კანდიდატი მეორე ადგილზე გავა“ (ახალი თაობა) 
ავტ.: შორენა მარსაგიშვილი 

ინტერვიუ „დემოკრატიული მოძრაობის“ წევრ გიორგი ახვლედიანთან 

გიორგი ახვლედიანი „ახალ თაობასთან“ 2017 წლის არჩევნების შედეგებზე საუბრობს და აცხადებს, რომ ოპოზიციურმა პარტიებმა საარჩევნო პერიოდში არსებული დარღვევები შეკრიბეს და სტრასბურგის სასამართლოში შესატანი ერთობლივი სარჩელი მოამზადეს. ახვლედიანის თქმით, მართალია, სტრასბურგის სასამართლო 2017 წლის არჩევნების შედეგებს ვერ შეცვლის, თუმცა, გამოტანილი განაჩენი იქნება პოლიტიკური ფასი, რომლის გადახდაც ხელისუფლებას 2020 წელს მოუწევს. რესპონდენტის განცხადებით, „ქართული ოცნება“ გამყალბებელი ხელისუფლებაა და ის საზოგადოების ნდობას ვეღარ შეინარჩუნებს. 
„დემოკრატიული მოძრაობის“ წევრი მოახლოებულ საპრეზიდენტო არჩევნებზეც საუბრობს. ამბობს, რომ „ქართულ ოცნებას“, ფაქტობრივად, კანდიდატურა არ ჰყავს, რადგან გიორგი კვირიკაშვილი და დავით სერგეენკო ღიად აცხადებენ არ ვაპირებთ არჩევნებში მონაწილეობასო, ბიძინა ივანიშვილი კი, როგორც გამოჩნდა, არ არის ის ფიგურა, რომელიც სახელმწიფო სამსახურს მოერგება.  – „ამ ვითარებაში, „ქართული ოცნების“ სერიოზულ კანდიდატად მხოლოდ ბიძინა ივანიშვილი გამოიყურება. ივანიშვილი რამდენად მოინდომებს გახდეს „ოცნების“ საპრეზიდენტო კანდიდატი, ვერ გეტყვით. ამ კაცს არ შეუძლია დილის 10 საათზე მივიდეს პრეზიდენტის ადმინისტრაციაში და საღამოს 10 საათამდე წავიდეს სახლში. ამ დროს მას უნდა ეძინოს. ის სხვანაირი ცხოვრების წესით ცხოვრობს. მას არ უყვარს არც ჟურნალისტები და არც უცხოეთში სიარული. არაა ეს ამ კაცის საქმე და მეეჭვება, რომ საპრეზიდენტო უფლებამოსილება აიღოს თავის თავზე“, - აცხადებს ახვლედიანი. 
რესპონდენტი აქვე ხაზს უსვამს, რომ ოპოზიციას საპრეზიდენტო არჩევნებში გამარჯვების შანსი  მხოლოდ ერთიანი კანდიდატის დასახელების შემთხვევაში აქვს, თუმცა, რამდენად მოხერხდება პარტიების შეჯერება, რთული სათქმელია. გიორგი ახვლედიანის თქმით, უკვე ცნობილია, რომ „ევროპული საქართველო“ ერთიანი კანდიდატის დასახელებაზე უარს აცხადებს, რითაც „ქართული ოცნების“ წისქვილზე ასხამს წყალს. ახვლედიანი დარწმუნებულია, რომ „ევროპული საქართველო“ ხელისუფლებასთან არის გარიგებული და მეორე ადგილზე გასვლის სანაცვლოდ „ქართული ოცნების“ თამაშის წესებს ემორჩილება. „ჩვენ შეგვიძლია ერთიან კანდიდატზე „ევროპული საქართველოს“ გარეშე შევთანხმდეთ. ასე თუ მოხდა, ბოკერიას პარტია ვერანაირ ფონს ვეღარ შექმნის და „ოცნება“ - ბოკერია დარჩება წაგებული“, - აღნიშნავს ახვლედიანი. 
დავით მათიკაშვილი: ტატუნაშვილი-ოთხოზორიას სიაზე პარლამენტი შეთანხმდა (ახალი თაობა) 

ავტ.: ნათია ხურცილავა 
ინტერვიუ დავით მათიკაშვილთან 

დავით მათიკაშვილი „ახალ თაობასთან“ ინტერვიუში საკონსტიტუციო ცვლილებებზე საუბრობს და ხაზს უსვამს, რომ „ქართულმა ოცნებამ“ ვენეციის კომისიის დასკვნის ყველა რეკომენდაცია გაითვალისწინა. მათიკაშვილის განმარტებით, 1995 წლიდან მოყოლებული, კონსტიტუცია მუდმივად ხელისუფლების სასარგებლოდ იცვლებოდა, ახლა კი ჩნდება პრეცედენტი, როდესაც ცვლილებები დემოკრატიის სასარგებლოდ ხდება. 
საპარლამენტო უმრავლესობის წარმომადგენელი ტატუნაშვილი-ოთხოზორიას სიასა და რეზოლუციის შემუშავების აუცლებლობაზეც საუბრობს. მისი თქმით, იმ პირობებში, როდესაც ოკუპირებულ ტერიტორიებზე არაადამიანური და ვანდალური ფაქტები ფიქსირდება, აუცილებელია, პარლამენტმა საკუთარი პოზიცია დააფიქსიროს. მათიკაშვილის განცხადებით, კარგია, რომ ოპოზიცია საპარლამენტო უმრავლესობის ვერსიას დაეთანხმა და ერთიანი რეზოლუციის შემუშავება მოხერხდა. 
რაც შეეხება სანქციების აღსრულების მექანიზმს, დავით მათიკაშვილი აცხადებს, რომ მთავრობამ უნდა გადაწყვიტოს თუ რომელი უწყებები იქნება ამ პროცესის წარმმართველი. 
კახა კუკავა: „ოცნება“ და „ნაციონალები“ ერთად ცდილობენ ზვიად გამსახურდიას სახელის ისტორიიდან ამოშლას (ახალი თაობა) 

ავტ.: ნონა ცაბაძე 

ინტერვიუ კახა კუკავასთან 

კახა კუკავას განცხადებით, 31 მარტს, რამდენიმე პოლიტიკური პარტია ზვიად გამსახურდიას საქმის გამოძიების მოთხოვნით საპროტესტო აქციას გამართავს. „თავისუფალი საქართველოს“ ლიდერი ამბობს, რომ ახალმა ხელისუფლებამ ხელახალი გამოძიების დაწყება 5 წლის წინ დააანონსა, თუმცა, საქმე ამ დრომდე არ არის გახსნილი, რაც აჩენს ეჭვს, რომ პროკურატურა პროცესს აჭიანურებს. 
კითხვაზე, თუ რატომ არ სურს ხელისუფლებას ზვიად გამსახურდიას საქმის გამოძიება, კახა კუკავა პასუხობს, რომ ერთი მხრივ, ცალკეულ წრეებსა და სხვა ქვეყნის სპეცსამსახურებს არ აწყობთ ბევრი დეტალის გარკვევა, მეორე მხრივ კი, ბიძინა ივანიშვილს შურს გარდაცვლილი პრეზიდენტის და მის მიმართ აგდებული დამოკიდებულება ექსპრემიერმა არაერთხელ დააფიქსირა. – „პირადად ბიძინა ივანიშვილმა დაურეკა ირაკლი ღარიბაშვილს და ირაკლი ღარიბაშვილმა ირაკლი შიხიაშვილს მოსთხოვა კატეგორიულად, რომ შეეჩერებინა აეროპორტისთვის ზვიად გამსახურდიას სახელის მინიჭება. ეს არის ისტორიული ფაქტი და აქედან ჩანს, რომ ივანიშვილი თვითონ არის ძალიან აგრესიულად განწყობილი ზვიად გამსახურდიას მიმართ“, - აცხადებს კახა კუკავა. 
მამუკა გვაძაბია: სამეგრელო-ზემო სვანეთის გუბერნიაში სიტუაციას შონია-კვიკვინია-შენგელიას დაჯგუფება აკონტროლებს (ახალი თაობა) 
ავტ.: გულიკო ბალაძე 

ინტერვიუ ექსპერტ მამუკა გვაძაბიასთან 

მამუკა გვაძაბია სამეგრელო-ზემო სვანეთის გუბერნატორსა და მის გარემოცვას კონტრაბანდულ საქმიანობაში ადანაშაულებს. მისი მტკიცებით, გუბერნატორს აფხაზეთში სამეგრელოდან კონტრაბანდული საქონელი გადააქვს და რეგიონში „შავი ფული“ ტრიალებს. – „თამამად შემიძლია ვთქვა, რომ სამეგრელო-აფხაზეთის გამყოფ ენგურის საოკუპაციო ხაზთან, დღეს რომ არის სიტუაცია, ისეთი არასდროს ყოფილა. სამეგრელო-ზემო სვანეთის გუბერნიის ადმინისტრაცია უკიდურესად დესტრუქციულ საქმიანობას ეწევა, არაოფიციალური გამშვები პუნქტით, ე.წ. წყოუშის მიდამოებიდან დიდი რაოდენობით საქონელი გადის აფხაზეთისკენ და იქიდან შემოდის საქონელი ასევე არაოფიციალურად. ამ ყველაფერს სამეგრელოში აკონტროლებს სამი კაცის დაჯგუფება - გუბერნატორ შონიას დაჯგუფება, ვინმე კვიკვინიასა და ყოფილი „ტყის ძმების“ ხელმძღვანელ შენგელიას დაჯგუფება“, - აცხადებს რესპონდენტი და დასძენს, რომ გაუგებარია რას აკეთებენ ამ პირობებში ცენტრალური ხელისუფლება ან სპეცსამსახურები. 
მამუკა გვაძაბიას განცხადებით, საგულისხმოა ის ფაქტიც, რომ პუტინთან დაახლოებული ფიგურა,  ალექსანდრე ჭაჭია საკმაოდ დიდ თანხას ხარჯავს სამეგრელოში სეპარატიზმის გასაღვივებლად და მძიმე სოციალურ მდგომარეობაში მყოფ მოსახლეობაზე გავლენას ახდენს. გვაძაბია ხაზს უსვამს, რომ სამეგრელოში სეპარატისტული განწყობების გაღვივების მცდელობა 2008 წელსაც იყო, თუმცა, მაშინ გეგმა ჩავარდა. 
„ქართული მარში“ გიორგი გაბუნიასა და „რუსთავი ორს“ მიუხტა (ახალი თაობა) 
ავტ.: შორენა მარსაგიშვილი 

გამოცემა „რუსთავი ორის“ შენობასთან მომხდარი ინცინდენტის შესახებ წერს. სტატიაში ნათქვამია, რომ გიორგი გაბუნიას ფრაზამ - „იესო ქრისტე აჭარაში რომ მოსულიყო, მას ჯვარზე ვერ გააკრავდნენ, რადგან  იქ უბრალოდ ხე აღარ დარჩებოდა“, „ქართული მარშის“ აღშფოთება გამოიწვია, რის გამოც, „მარშელები“ ტელეკომპანიის შენობასთან მივიდნენ და ჟურნალისტს რელიგიური გრძნობების შეურაცხყოფის გამო ბოდიშის მოხდა მოსთხოვეს. 
გიორგი გაბუნიას ფრაზის გამო მოგვიანებით ბოდიში ნიკა გვარამიამ მოიხადა და თქვა, რომ ტელეწამყვანს არხის ხელმძღვანელობამ საყვედური გამოიცხადა. 
ნიკა გვარამიას ბოდიშს „ტაბულას“ ჟურნალისტი, ლევან სუთიძე გამოეხმაურა და „რუსთავი ორის“ დირექტორი საშიში პრეცედენტის შექმნასა და ცენზურაში დაადანაშაულა. მისი განმარტებით, „რუსთავი ორმა“ სამარცხვინო განცხადებით, შექმნა საშიში პრეცედენტი ყველა რელიგიური მიმომხილველისათვის, რადგან ისეთი არარსებული ტერმინის აღიარება მოხდა, როგორიც რელიგიური გრძნობების შეურაცხყოფაა. 
აშშ-ის საგარეო პოლიტიკა იცვლება?  - ვის დაიცავს რუსეთი მოკავშირის რანგში? (ახალი თაობა)

ავტ.: მარიამ მჭედლიშვილი 

სტატიის თანახმად, ანალიტიკოსები აშშ-ს საგარეო პოლიტიკის ცვლილებას პროგნოზირებენ და ფიქრობენ, რომ ახალი სახელმწიფო მდივანი მაიკ პომპეო დონალდ ტრამპთან შეთანხმებით, მილიტარისტულ მიდგომებს გამოიყენებს. ექსპერტების აზრით, ამერიკელი სამხედროები ღია ტიპის ჰიბრიდულ ომს ირანთან, სირიასა და რუსეთთან აწარმოებენ. 

პარალელურად, საუბარია რუსეთის მხრიდან აგრესიის ზრდაზე. ცოტა ხნის წინ, ვლადიმერ პუტინმა განაცხადა, რომ რუსეთი დაიცავს თავის მოკავშირეებს და თუ საჭირო გახდება, ბირთვულ იარაღსაც გამოიყენებს. ამ განცხადების გაკეთებისას რუსეთის პრეზიდენტს არ დაუკონკრეტებია ვის თვლის მოკავშირედ.  

